UZBUNA!!! JEZIK!
Hvala Allahu, dž.š., Gospodaru svih svjetova. Neka su salavat i selam na Poslanika Muhammeda, a.s., i njegovu časnu porodicu.

Uzvišeni Allah u Kur'anu, a.š., poručuje: ''Bojte se Allaha i popravite međusobnu komunikaciju!'' (El-Enfal, 1.)

Braćo moja u Islamu! U zadnje vrijeme susrećem sve više ljudi u džematu, koji mi govore da iz ovog ili onog razloga ne žele više da razgovaraju sa nekim džematlijama, i da će se u budućnosti njihovi razgovori svoditi samo na ''selam za selam''. To su riječi koje me jako bole i, u vezi s tim, danas želim da izrazim svoje nezadovoljstvo, jer ako ovako nastavimo uskoro niko ni s kim neće razgovarati i imat ćemo džemat nijemih ljudi.

U čemu je problem? U JEZIKU! Mi govorimo istim jezikom, ali se ne razumijemo baš dobro. Zašto? Zato što mi naš jezik, organ koji smo dobili na dar od Dragog Allaha kako bismo mogli komunicirati, vrlo često pogrešno koristimo. 
Tim povodom danas želim govoriti o našim najvećim jezičkim greškama, kako bismo ih u buduće ispravili i počeli graditi bolje ljudske odnose u džematu.

Naš glavni jezički problem jeste što mi ne znamo šutjeti. Čak i kad imam drži hutbu neki ljudi šapuću ili dobacuju komentare, čime istovremeno pokazuju svoj neodgoj i gube nagradu za džumu. Mi treba da naučimo kako se šuti. Ne moramo uvijek nešto reći. Nekada je bolje šutjeti. Jer govor je srebro, a šutnja zlato. Mi se rijetko kada kajemo zato što smo šutjeli, ali se vrlo često kajemo zbog izgovorenih riječi. Iz tog razloga je Ebu Bekr, r.a., imao običaj da stavi kamenčić ispod jezika, kako bi više šutio.

Sljedeći naš jezički problem, koji moramo pod hitno riješiti, jeste brzopletost jezika. Kod nas je, nažalost, vrlo često jezik brži od pameti – prvo nešto kažemo, pa tek onda razmišljamo o tome šta smo rekli. To se najčešće dešava kod onih ljudi koji žele da budu primjećeni u društvu, da ih drugi ljudi pohvale kako su pametni, pa ''trče pred rudu'' – bitno im je samo da kažu nešto prije drugih, a nisu razmislili o tome šta hoće reći. Pa onda kad vide da su otjerali ljude iz džamije, počnu se kajati: ''Nisam ja to htio reći. Nisam ja tako mislio.'' Međutim, nekada je prekasno za kajanje. Čovjeka je teško dovesti u džamiju, ali je vrlo lahko otjerati ga iz nje. Poslije je mnogo teže ponovo ga vratiti. Zato imajmo uvijek na umu glavno pravilo komunikacije: razmisliti, pa onda kaži!
I, konačno, naš treći jezički problem jeste nepostojanje kontrole nad jezikom. Mi vrlo često skidamo jular sa jezika, a da pri tome nismo ni svjesni u kakvom društvu sjedimo i zaboravljamo poštivati osnovna pravila komunikacije. Pa tako među nama ima onih koji pored prisutnog imama hoće da ljudima tumače vjeru, bez potrebnog znanja i potrebe upuštamo se u razne rasprave, ubacujemo se u riječ svome sugovorniku, zbijamo neslane šale pri čemu vrlo često vrijeđamo i ponižavamo brata muslimana i gazimo njegovu čast, u raspravi se borimo da naša riječ bude zadnja pri čemu ne prežamo od psovki, laži i uvreda, itd., odnosno, mi jednostavno mislimo da možemo pričati kadgod hoćemo i štagod hoćemo i to bez posljedica. 

Eh, tu se varamo. Itekako ćemo biti pitani za naš jezik. Poslanik, a.s., je rekao: ''Za sve što čovjek izgovori, bit će pitan, osim za naređivanje dobra, odvraćanje od zla i spominjanje Allaha (zikr).''
S druge strane, ukazujući na važnost kontrolisanja jezika, Poslanik, a.s., poručuje: ''Zaista neko od vas izgovori neku riječ ne vodeći računa, a u njoj bude Allahovo zadovoljstvo, pa time kod Allaha zasluži visok položaj. Također, čovjek nekada izgovori neku riječ ne vodeći računa, a u njoj bude razlog Allahove srdžbe, pa zbog nje bude bačen u Džehennem.'' 

Braćo moja draga! Poruka hutbe je jasna: Stavimo pamet u glavu i kontrolu na jezik! Govorimo samo ono što je lijepo i to onda kada treba i koliko treba! I popravimo ono što smo pokvarili među nama! 
Hutbu ćemo završiti mudrim riječima Omera b. Abdulaziza, po mnogima petog pravednog halife, koji je rekao: ''Srca su riznice tajni, usne su brave, a jezici su ključevi. Čuvajte ključeve da se ne otvore brave i da se ne otkriju riznice srca.'' 
Molim Dragog Allaha da nas uputi na Pravi put i da nam pomogne da svoj jezik počnemo koristiti na ispravan način. Amin!
